
MINISTRIA PËR EVROPËN DHE PUNËT E JASHTME


	
RAPORTI I KONSULTIMIT PUBLIK TË PLANIT KOMBËTAR PËR INTEGRIMIN EVROPIAN 2022-2024 (PKIE 2022-2024)




1. Titulli i projekt-aktit

	Vendim i Këshillit të Ministrave “Për miratimin e Planit Kombëtar për Integrimin Evropian 2022-2024 (PKIE 2022-2024)”




2. Kohëzgjatja e konsultimeve
 
	Konsultimi publik i projektvendimit të Këshillit të Ministrave “Për miratimin e Planit kombëtar për Integrimin Evropian 2022-2024” ka patur një kohëzgjatje 20 ditë pune nga momenti i shpalljes në regjistrin elektronik të konsultimeve publike. Takimi i konsultimit publik të PKIE 2022-2024 i mbajtur pranë hotel Rogner në datën 3 shkurt 2022 zgjati rreth 2 orë nga ora 10:00 – 12:00. Gjithashtu PKIE 2022-2024 u konsultua edhe nëpërmjet tryezave të diskutimit dhe këshillimit të ngritura deri më tani pranë grupeve ndërinstitucionale të punës për kapitujt e acquis në kuadër të Platformës së Partneritetit për Integrimin Evropian dhe pati një kohëzgjatje afërsisht 3 javë.




3. Metodat e konsultimit 

	Për konsultimin publik të PKIE 2022-2024 u përdorën metodat si më poshtë:

· Konsultimi publik nëpërmjet regjistrit elektronik të konsultimeve publike
· Konsultim në kuadër të Urdhrit të Kryeministrit Nr. 113, datë 30.08.2019, “Për format e pjesëmarrjes, funksionimin dhe strukturën institucionale të Platformës së Partneritetit për Integrimin Evropian”
· Takim publik konsultues me aktorë joshtetëror

Sikurse është përmendur dhe më lart konsultimi publik i projektvendimit të Këshillit të Ministrave “Për miratimin e Planit kombëtar për Integrimin Evropian 2022-2024” ka patur një kohëzgjatje 20 ditë pune nga momenti i shpalljes në regjistrin elektronik të konsultimeve publike. Projektakti u shpall në regjistër për konsultim në datë 7.01.2022 dhe afati i fundit ishte data 3.2.2022. Konsultimi publik për PKIE 2022-2024 në regjistrin elektronik të konsultimit publik të projektakteve ishte një konsultim i hapur për çdo individ apo organizatë e interesuar për procesin e integrimit Evropian për të dhënë mendim apo sugjerime mbi projektaktin. Gjatë periudhës të konsultimit në regjistrin e konsultimit publik të Planit Kombëtar për Integrimin Evropian 2022-2024, ka patur vetëm një koment në fushën e mjedisit.

Në kuadër të Urdhrit të Kryeministrit Nr. 113, datë 30.08.2019, “Për format e pjesëmarrjes, funksionimin dhe strukturën institucionale të Platformës së Partneritetit për Integrimin Evropian”, Ministria për Evropën dhe Punët e Jashtme me shkresën e saj Nr.17513 prot., datë 6.12.2021 solli në vëmendje të ministrive dhe institucioneve lider të grupeve ndërinstitucionale të punës konsultimin publik, sipas kapitujve përkatës, në tryezat e partneritetit të ngritura, të projektvendimit “Plani Kombëtar për Integrimin Evropian 2022-2024 (PKIE 2022-2024)”.

Nga ministritë dhe institucionet lider të grupeve ndërinstitucionale të punës, procesi i konsultimit të PKIE 2022-2024, u zhvillua për 15 tryezat e diskutimit dhe këshillimit të ngritura pranë grupeve ndërinstitucionale të punës për kapitujt e acquis. Vlen të përmendet se procesi i konsultimit të PKIE-së nëpërmjet mekanizmave të Platformës së Partneritetit Publik ndodh për herë të parë dhe, ka vlerë të posaçme jo vetëm për institucionalizimin e këtij procesi në vijimësi, por edhe për krijimin e besimit dhe urave të bashkëpunimit mes struktures negociuese dhe aktorëve joshtetërorë.

Më datë 3 shkurt 2022 pranë hotel Rogner u zhvillua takimi konsultues në kuadër të rishikimit të Planit Kombëtar për Integrimin Evropian 2022-2024 (PKIE 2022-2024). Takimi u kryesua nga drejtoresha e drejtorisë së Bashkimit Evropian pranë Ministrisë për Evropën dhe Punët e Jashtme dhe në takim morën pjesë dhe përfaqësues nga kjo drejtori. Për arsye të masave shtrënguese në kuadër të situatës së pandemisë të shkaktuar nga COVID19, takimi u organizua në formatin hibrid me prezencë fizike të limituar dhe online nëpërmjet platformës ZOOM. Drejtoria e Bashkimit Evropian për organizimin e këtij takimi pati dhe mbështetjen e asistencës teknike SEI, e cila dha kontributin e saj për pjesën logjistike të organizimit të takimit. Në takim morën pjesë 27 pjesëmarrës të cilët përfaqësonin grupe të ndryshme interesi, shoqëri civile dhe aktorë të tjerë joshtetëror, 13 me prezencë fizike dhe 14 të tjerë nëpërmjet platformës ZOOM. 




4. Palët e interesuara të përfshira 

Në takimin e konsultimit publik të mbajtur pranë hotel “Rogner” në datën 3 shkurt 2022 morën pjesë përfaqësues nga grupe të ndryshme interesi si më poshtë:

· Qendra ALERT
· Qendra e Ruajtjes dhe Mbrojtjes së Mjedisit Natyror në Shqipëri (PPNEA)
· Këshilli i Agrobiznesit Shqiptar
· RYCO
· Komiteti Shqiptar i Helsinkit
· Përfaqësues të tjerë nga shoqëria civile

Në regjistrin e konsultimit publik u regjistrua një koment nga Instituti i Politikave Mjedisore.

Nga 15 tryezat e diskutimit dhe këshillimit të ngritura pranë grupeve ndërinstitucionale të punës për kapitujt e acquis të cilat zhvilluan procesin e konsultimit për PKIE 2022-2024 pati përfaqësues nga grupe interesi joshtetërorë të cilët janë pjesë përbërëse e tryezave të diskutimit të ngritura në kuadër të Platformës së Partneritetit Publik. Mund të përmendim përfaqësues nga:

· Këshilli i Agrobiznesit Shqiptar 
· EMA 
· FEUT 
· Dhoma e Tregtisë & Industrisë Tiranë 
· KSSH - Konfederata e Sindikatave të Shqipërisë 
· Shoqata e Investitorëve te Huaj ne Shqipëri (FIAA) 
· Gazetar
· Përfaqësues nga Universiteti i Tiranës 
· Qendra e Konsumatorit Shqiptar 
· AAM 
· FMT Group
· Ekspert, AA Partners 
· Bashkimi i Prodhuesve Shqiptarë 
· Shoqata Mikrofinanca Shqiptare

Nga procesi i konsultimit të PKIE 2022-2024 me përfaqësuesit e grupeve të interesit u mblodhën këto komente:

	Çështja e  adresuar

	Komenti

	Palët e interesuara
	Vendimi
	Arsyetimi

	Zbatueshmëria dhe monitorimi i akteve të përafruara
	Zbatueshmëria dhe monitorimi i akteve të përafruara dhe mundësinë e krijimit të akteve të tjera nga ekspertë shqiptarë për një zbatim më të saktë dhe kuptueshmëri më të madhe të akteve për të cilat ka përfunduar përafrimi. Strukturat e krijuara me qëllim monitorimin e zbatueshmërisë së PKIE.
	Qendra ALERT dhe Qendra e Ruajtjes dhe Mbrojtjes së Mjedisit Natyror në Shqipëri (PPNEA)
	Asnjë ndryshim në dokumentin e PKIE 2022-2024
	Në përgjigje të shqetësimeve të ngritura, u theksua se vërtet ritmi i përafrimit të legjislacionit ka qenë mjaft i lartë, por zbatueshmëria nuk ka qenë në të njëjtat nivele. Megjithatë, zbatimi i acquis- së 2022-2024 është vendosur më i detajuar në tabelën e masave zbatuese të PKIE. Grupet Ndërinstitucionale të Punës për Integrimin Evropian kanë marrë udhëzime për të parashikuar masa zbatuese, si dhe buxhetin e nevojshëm.

	Çështje që lidhen me fushën e bujqësisë dhe blegtorisë
	Një tjetër shqetësim i ngritur ishte procesi i ngadaltë i punës në përafrimin e legjislacionit në fushën e bujqësisë dhe zhvillimit rural. U soll në fokus mungesa e zbatimit të rekomandimeve edhe pse të miratuara, si dhe u shpreh kërkesa për përcaktimin e strategjive në mënyrë vendosjen e prioriteteve. 
Një tjetër problematikë e ngritur lidhej me ligjin “Për Shoqëritë e Bashkëpunimit Bujqësor”, i cili ka mbetur po i njëjtë që nga miratimi i tij në 2011 si kërkesë e MSA. Gjithashtu shqetësuese mbetet edhe mungesa e përfshirjes së një sërë akteve ligjore të nevojshme në fushën e Bujqësisë, Blegtorisë dhe Peshkimit për periudhën afatshkurtër. Gjithashtu duhet treguar një interesim më i madh për miratimin e kuadrit ligjor që do japi një shtytje drejt formalizimit të tregut të brendshëm të bujqësisë si dhe të marrë fund ndryshimi i pamenduar disa herë i kuadrit ligjor në fushën e bujqësisë.
	Këshilli i Agrobiznesit Shqiptar
	Asnjë ndryshim në dokumentin e PKIE 2022-2024
	Shqetësimet e ngritura ishin me vend dhe u sqarua se ka një mungesë të kapaciteteve sektoriale, për më tepër politikat bujqësore të Shqipërisë kanë një distancë shumë të madhe në krahasim me ato të BE. Fokusi kryesor do t`i jepet grupeve sektoriale dhe dizenjimit të politikave kombëtare. 

	Përfshirja e të rinjve
	Nga përfaqësuesja e  RYCO, u soll në vëmendje mungesa e mekanizmave përfshirës për të rinjtë dhe theksoi kapitullin 31 i cili, ndër organizatat rajonale për të rinjtë, nuk përfshin Zyrën Rajonale të Bashkëpunimit Rinor (RYCO). Gjithashtu u soll në vëmendje interesi lidhur me një Database të akteve të përafruara deri më tani, të aksesueshme nga publiku.
	Përfaqësuesja e të Rinjve të Shqipërisë në RYCO
	Asnjë ndryshim në dokumentin e PKIE 2022-2024
	Për sa i përket përfshirjes rinore, PKIE 2022-2024  përfshin qasje strategjike dhe çfarë është me e rëndësishmja krijimin e një institucioni për të rinjtë dhe fëmijët. Në kuadër të krijimit të tryezave të diskutimit dhe këshillimit të Platformës së Partneriteti Publik do të merret në konsideratë përfshirja e RYCO-s në këto tryeza. 
Përsa i përket Database-it të akteve të përafruara, të aksesueshme nga publiku, u pranua se një database i tillë mungon, por aktet mund të gjenden lehtësisht  në institucionet e linjës dhe aktualisht po punohet në bashkëpunim me AKSHI-n për një database të plotë.

	Të drejtat e njeriut
	Në takim u ngrit shqetësimi i ndihmës mjekësore në sistemin e burgjeve. Më specifikisht u parashtrua kërkesa për krijimin e një institucioni mjekësor të posaçëm, institucion i cili momentalisht nuk ekziston.
Duke ju kthyer dhe njëherë çështjes së monitorimit, kësaj here u shtrua shqetësimi lidhur me rishikimin e legjislacionit ndërkombëtar i cili është në ndryshim.
	Komiteti Shqiptar i Helsinkit
	Asnjë ndryshim në dokumentin e PKIE 2022-2024
	U soll në vëmendje se jo të gjitha çështjet janë në kuadër të PKIE, e cila duhet të jetë sa më e kuptueshme dhe përfshirja e çdo shqetësimi të ngritur do e bënte të palexueshëm atë. Komentet dhe problematikat e ngritura janë pjesë e agjendës së Stabilizim Asociimit, të cilat trajtohen dhe raportohen në mekanizmat e ngritura për monitorimin e agjendës së SA. Gjithsesi ekziston mundësia që në fazën I të procesit Screening, gjatë së cilit Komisioni bën prezantimin e acquis dhe i jep mundësinë vendit kandidat të vendosë kontakte me ekspertët përkatës të KE-së lidhur me çdo paqartësi apo pyetje në lidhje me prioritizimin e legjislacionit ndërkombëtar gjatë përafrimit.

	Mjedisi
	Legjislacioni horizontal: Krimi mjedisor ka pësuar rritje që nga nisja e pandemisë, ku më të shpeshta janë gjuetia e paligjshme shumë e përhapur, prerjet në pyje, marrja e zhavorrit dhe rërës në lumenj, dhe zjarrvënia në pyje e shkurreta. Dënimet kanë qenë minimale dhe shumë të pakta në numër. Cilësia e ajrit: Buxheti i tanishëm për preparate dhe mirëmbajtje të aparaturave për matjen e cilësisë së ajrit është i pamjaftueshëm për të bërë monitorimin e ajrit në mënyrë të vazhdueshme dhe sipas standardeve të BE-së. Ky buxhet duhet të ndahet në mënyrë të mjaftueshme para se të hapen negociatat. Menaxhimi i mbetjeve: Menaxhimi i mbetjeve duhet të jetë në linjë me hierarkinë e mbetjeve, pjesë e direktivave për mbetjet, dhe zbatimi duhet të bëhet sipas kësaj hierarkie, ku vendi është shumë mbrapa në zbatim. Incineratorët janë fundi i hierarkisë, ndërkohë që investohet shumë pak ose aspak në fillimin e hierarkisë, që ka dhe peshën më të madhe për menaxhimin e mbetjeve. Duhet të hartohet dhe të miratohet ligji për ndalimin e plastikavë njëpërdorimshe në linjë me ndalimin e plastikave njëpërdorimshme që BE-ja futi në fuqi në korrik të 2021. Cilësia e ujit: Duhet filluar planifikimi i rezervuarëve të rinj për ruajtje uji dhe për ujitje, dhe investimi për krijimin e rezervuarëve të rinj, duke parë që rezervuarët e vjetër kanë filluar të mbushen dhe thatësirat janë tashmë të përvitshme. Mbrojtja e natyrës: Vrasjet e faunës zjarret në pyjet dhe prerjet e pyjeve në zonat e mbrojtura janë shtuar së fundmi. Policia duhet të ketë persona kompetentë që luftojnë krimin mjedisor, që kanë njohuri e aftësi në këtë fushë. Fauna shitet haptasi në rrjetet sociale e faqe interneti, dhe ndërhyrja e policisë është shumë minimale. Ndotja industriale dhe menaxhimi i riskut: AKM duhet të kryejë kontrolle të shkarkimeve nga industritë e mëdha ndotëse, dhe jo të mjaftohet vetëm me vetëdeklarime e vetëmatje të shkarkimeve. Ndryshimet klimatike: Përafrimi i legjislacionit dhe zhvillimi e zbatimi i politikave për nënsektorin e ndryshimeve klimatike është ndër më të ulëtit në kapitullin 27 të BE-së për mjedisin. Projekti SANE 27 raportoi një transpozim prej vetëm 12.2% të legjislacionit shqiptar në nënsektorin e ndryshimeve klimatike. Shtatë nga njëmbëdhjetë direktivat e rregulloret në nënsektorin e ndryshimeve klimatike kanë një transpozim zero në legjislacionin shqiptar. Nga ana tjetër, pushteti vendor ka një barrë prej 70% të zbatimit të akisë së BE-së, duke e bërë edhe më të vështirë zbatimin për shkak të mjeteve të pakta financiare në dispozicion të shumicës së bashkive në vend. Duhet të rritet transpozimi i legjislacionit në nënsektorin e ndryshimeve klimatike, dhe të buxhetohet ndihma për bashkitë për përshtatje ndaj ndikimeve të ndryshimeve klimatike. Nga ana tjetër duhet që kompetencat për autoritet qëndrore dhe vendore të jenë sa më të qarta pasi kjo ka reflektuar momentalisht në një zbatim të kufizuar duke faturuar kompetencat institucioneve të ndryshme. Informimi ndërgjegjësimi për rëndësinë e klimës në integrimin e Shqipërisë në BE, mbetet shumë i ulët si për politikëbërësit dhe vendimmarrësit, ashtu dhe për publikun. Megjithëse nuk kemi një anketim të mirëfilltë për ndryshimet klimatike, anketimet e tjera për mjedisin, tregojnë një ndërgjegjësim tepër të ulët të publikut rreth kësaj çështjeje. Nga një anketim në kuadër të Barometrit Shqiptar të Sigurisë të 2019-ës, Friedrich Ebert Stiftung gjeti se lidhur me perceptimin mbi ndotjen e mjedisit si kërcënim, vetëm 3,95% e publikut shqiptar e shihte ndotjen e mjedisit si kërcënim. Duhet të shtohet informimi i publikut për çështjet e ndryshimeve klimatike. Nga gjetjet në terren, Insituti I Politikave Mjedisore ka hasur moszbatim të dokumenteve kryesorë për ndryshimet klimatike. Për këtë arsye, sugjerojmë që çdo dokument në vazhdim duhet të reflektojë zbatueshmëri reale dhe nxitje ndaj këtij drejtimi, Gjithashtu, për të arritur zbatueshmëri në nivelin e duhur sugjerojmë se duhet të shtohet buxheti dhe burimet njerëzore specifikisht për tu angazhuar me ndryshime klimatike në Ministrinë e Turizmit dhe Mjedisit.
	Instituti i Politikave Mjedisore
	Pjesërisht i reflektuar në dokumentin e PKIE 2022-2024
	
Përgjigjet mbi komentet gjenden në këtë file në formatin word:






image1.png
REPUBLIKA E SHQIPERISE




image2.emf
Kthim_pergjigje_mb i_Komentet INSTITUTIT TË POLITIKAVE MJEDISORE.docx


Kthim_pergjigje_mbi_Komentet INSTITUTIT TË POLITIKAVE MJEDISORE.docx
Komente nga Institutit i Politikave Mjedisore:



Legjislacioni horizontal: Krimi mjedisor ka pësuar rritje që nga nisja e pandemisë, ku më të shpeshta janë gjuetia e paligjshme shumë e përhapur, prerjet në pyje, marrja e zhavorrit dhe rërës në lumenj, dhe zjarrvënia në pyje e shkurreta. Dënimet kanë qenë minimale dhe shumë të pakta në numër. 



Përgjigje 

Pas periudhës së pandemisë është shtuar presion mbi pyjet  kullotat  dhe gjuetinë nga krimi mjedisor në pyje. Nga ky presioni i shtuar është shtuar kryesisht përdorimi i fondit pyjor për sigurimin e biomasës nga prerjet  e paligjshme, tjetërsimin e pyjeve dhe kullotave nga biznese të paligjshme në shfrytëzimin e gelqerorëve për gurore si dhe vjeljen e paligjshme të BMTE (Bimët medicinale etreovajore dhe tanifere). Gjatë përiudhës Qershor 2021 – Mars 2022 janë konstatuar 1235 inspektime nga të cilat 74 raste janë të referuara penalisht dhe 260 raste zjarresh në pyje e kullota në një sipërfaqe prej 13495.96 ha. 

Masat e marra  për përfundimin e  reformimit të strukturës inspektuese nga Drejtoria e Inspektimit të Pyjeve pranë  IKMT ka filluar të evidentohen rezultatet e para pozitive, për vitin 2021 si: më poshtë 

· Është ulur presioni mbi pyjet (ulje e prerjeve të paligjshme) në 5 - 10% në krahasim me vitin 2020.

· Është ulur gjuetia e paligjshme në 40 - 30% në krahasim me vitin 2020 si dhe ka filluar dhe ulja e ushtrimit të aktivitetit ekonomik të kundraligjshme në fondin pyjor dhe kullosor.



Duke mos pasur  një metodologji të përbashkët të miratuar nga strukturat shtetërore përgjegjëse për vlerësimin e shkallës së rritjes së krimit mjedisor në pyje, si rrjedhojë mungesa e të dhënave të sakta sasiore dhe cilësore e bën të vështirë përcaktimin e shkallës se rritjes së tij  pavarësisht situatës së lart përmendur.



Mbi krimin mjedisor në fushën e gërryerjes së lumenjve: 

Masat që janë marrë nga IKMT-ja:

Nga kontrollet në lumin Drin, Bashkia Dibër janë marrë 4 vendime me gjoba, 3 prej tyre me vlerë 1 000 000 lekë secili, dhe 1 vendim me vlerë 2 000 000 lekë, të shoqëruara me pezullim punimesh.

Nga kontrollet në Lumin Vjosa, në Memaliaj, është marrë 1 vendim me gjobë me vlerë  1 000 000 lekë, shoqëruar me pezullim punimesh.

Nga kontrollet në Lumin Shkumbin, është marrë  1 vendim me gjobë me vlerë 500 000 lekë, shoqëruar me pezullim punimesh.



Cilësia e ajrit: Buxheti i tanishëm për preparate dhe mirëmbajtje të aparaturave për matjen e cilësisë së ajrit është i pamjaftueshëm për të bërë monitorimin e ajrit në mënyrë të vazhdueshme dhe sipas standardeve të BE-së. Ky buxhet duhet të ndahet në mënyrë të mjaftueshme para se të hapen negociatat. 



Përgjigje

Agjencia Kombëtare e Mjedisit (AKM) në Programin Buxhetor Afatmesëm 2022-2024, ka kërkuar buxhet për mirëmbajtjen e aparaturave si dhe për monitorimin e cilësisë së ajrit në mënyrë të vazhdueshme dhe të pandërprerë.



Menaxhimi i mbetjeve: Menaxhimi i mbetjeve duhet të jetë në linjë me hierarkinë e mbetjeve, pjesë e direktivave për mbetjet, dhe zbatimi duhet të bëhet sipas kësaj hierarkie, ku vendi është shumë mbrapa në zbatim. Incineratorët janë fundi i hierarkisë, ndërkohë që investohet shumë pak ose aspak në fillimin e hierarkisë, që ka dhe peshën më të madhe për menaxhimin e mbetjeve. Duhet të hartohet dhe të miratohet ligji për ndalimin e plastikave njëpërdorimshme në linjë me ndalimin e plastikave njëpërdorimshme që BE-ja futi në fuqi në korrik të 2021. 



Përgjigje:

Sa i takon sugjerimit për fushën e menaxhimit të mbetjeve lidhur me zbatimin e hierarksië së mbetjeve sqarojmë se: Ministria e Turizmit dhe Mjedisit në kuadër të zbatimit të shkallëve të hierarkisë së mbetjeve, ka propozuar ligjin për ndalimin e qeseve plastike, i cli është miratuar në Parlament në muajin Mars të këtij viti. Ky ligj ndikon në shkallën e parë të hierarkisë së mbetjeve, reduktimin/parandalimin e mbetjeve. Gjithashtu me mbështetjen e qeverisë suedeze fillimi i zbatimit të projektit për ndarjen e mbetjeve në burim, në qytetin e Beratit, ndihmon në zbatimin e shkallëve të hierarkisë së mbetjeve. Incinerimi me përfitim energjie është shkalla e parafundit e hierarkisë dhe ashtu si asgjësimi në landfill (shkalla e fundit e hierarkisë) janë po aq të rëndësishme për menaxhimin e mbetjeve sa dhe reduktimi, ripërdorimi dhe riciklimi. Investimi në to duhet të jetë i përgatitur me fillimin e zbatimit të hierarkisë së mbetjeve (reduktim, ripërdorim, riciklim). 

Sa i takon ndalimit të plastikave me një përdorim, është një prej objektivave të përcaktuara në Programin e Qeverise 2021-2025. Ministria e Turizmit dhe Mjedisit e ka të planifikuar që pas miratimit të ligjit për ndalimin e qeseve plastike, të vazhdojë me ndalimin e plastikave të tjera njëpërdorimshe.



Cilësia e ujit: Duhet filluar planifikimi i rezervuarëve të rinj për ruajtje uji dhe për ujitje, dhe investimi për krijimin e rezervuarëve të rinj, duke parë që rezervuarët e vjetër kanë filluar të mbushen dhe thatësirat janë tashmë të përvitshme. 



Përgjigje

Shqipëria ka një numër prej 626 rezervuarësh artificial, shumica e tyre janë planifikuar për ujitje dhe ndërtuar përpara viteve 1990. Volumi i projektuar i tyre është 560 mil m3, volum i cili është reduktuar në vite me mbushjen e tyre me sediement dhe vështirësitë në mirëmbajtjen e digave. Propozimi që bëhet për të ndërtuar rezervuar të rinj është praktikisht dhe teorikisht i pamundur, si nga ana financiare ashtu dhe teknike, referuar zhvillimeve urbane dhe faktorëve të tjerë. Për rritjen e kapaciteteve grumbulluese e vetmja mundësi fizibël është rehabilitimi i rezervuareve ekzistues. Për përballimin e thatësirave AMBU së bashku me MTM me mbënshtetjen e ADA si partner ndërkombëtar ka përgatitur një aplikim në Fondin e Gjelbër të Klimës (GCF) për të zhvilluar kapacitet kombëtare për përballimin e thatësirave.



Mbrojtja e natyrës: Vrasjet e faunës, zjarret në pyjet dhe prerjet e pyjeve në zonat e mbrojtura janë shtuar së fundmi. Policia duhet të ketë persona kompetentë që luftojnë krimin mjedisor, që kanë njohuri e aftësi në këtë fushë. Fauna shitet haptazi në rrjetet sociale e faqe interneti, dhe ndërhyrja e policisë është shumë minimale. 



Përgjigje:

Sa i përket komentit më lart , ju bëjmë me dije se Ministria e Brendshme me anë të Inspektoriatit Kombëtar të Mbrojtjes së Territorit, (IKMT) ka ekspertizën e nevojshme për të parandaluar, dhe evidentuar rastet e vrasjes së faunës, zjarreve në pyje, prerjeve të tyre.



Ndotja industriale dhe menaxhimi i riskut: AKM duhet të kryejë kontrolle të shkarkimeve nga industritë e mëdha ndotëse, dhe jo të mjaftohet vetëm me vetëdeklarime e vetëmatje të shkarkimeve. 



Përgjigje 

Që nga muaji Korrik i vitit 2020, Ispektoriati Shtetëror i Mjedisit, Pyjeve, Ujërave dhe Turizmit është pjesë e strukturës së AKM-së, si Drejtori Inspektim Kontrolli. Bazuar në programin vjetor të inspektimit si dhe nga raportet e vetmonitorimit të raportuara në AKM, si pjesë e trupës  inspektuese është edhe një specialist nga Sektori i Laboratorëve, Teknologjisë dhe Infrastrukturës Mjedisore, në mënyrë që të bëjë marrjen e mostrave të ujit për shkarkimet nga industritë e mëdha ndotëse. 



Fusha e Ndryshimeve Klimatike



Komenti 1:

Përafrimi i legjislacionit dhe zhvillimi e zbatimi i politikave për nënsektorin e ndryshimeve klimatike është ndër më të ulëtit në Kapitullin 27 të BE-së për mjedisin. Projekti SANE 27 raportoi një transpozim prej vetëm 12.2% të legjislacionit shqiptar në nënsektorin e ndryshimeve klimatike. Shtatë nga njëmbëdhjetë direktivat e rregulloret në nënsektorin e ndryshimeve klimatike kanë një transpozim zero në legjislacionin shqiptar. Nga ana tjetër, pushteti vendor ka një barrë prej 70% të zbatimit të akisë së BE-së, duke e bërë edhe më të vështirë zbatimin për shkak të mjeteve të pakta financiare në dispozicion të shumicës së bashkive në vend. Duhet të rritet transpozimi i legjislacionit në nënsektorin e ndryshimeve klimatike, dhe të buxhetohet ndihma për bashkitë për përshtatje ndaj ndikimeve të ndryshimeve klimatike. Nga ana tjetër duhet që kompetencat për autoritet qëndrore dhe vendore të jenë sa më të qarta pasi kjo ka reflektuar momentalisht në një zbatim të kufizuar duke faturuar kompetencat institucioneve të ndryshme. 





Përgjigje:

Gjetja e Institutit të Politikave Mjedisore (IPM) se përafrimi i legjislacionit, si dhe zhvillimi dhe zbatimi i politikave në fushën ndryshimeve klimatike është ndër më të ulëtit e Kapitullit 27 të BE-së për mjedisin, është një gjetje me vend, por nga ana tjetër nuk duhet të harrojmë edhe faktin se kemi të bëjmë me një fushë relativisht të re për vendin tonë mbi të cilën deri para disa vitesh flitej pak ose aspak, ndërsa tani është kthyer në një nga kërcënimet më serioze për planetin tonë.



Që në ditët e para të qeverisjes së saj, Qeveria Rama, e ka vendosur çështjen e mbrojtjes së mjedisit, ku bën pjesë edhe fusha e ndryshimeve klimatike, si një nga prioritetet e saja kryesore. 



Në këtë kuadër, që nga viti 2013 e deri më tani, Qeveria Shqiptare ka ndërmarrë një sërë hapash të rëndësishëm lidhur me fushën e ndryshimeve klimatike, në mënyrë që ti paraprijë dhe të fillojë të përshtatet me pasojat e ndryshimit të klimës me të cilat mund të përballet Shqipëria në të ardhmen, disa nga të cilat janë bërë edhe më të vështira për t'i kapërcyer, për shkak të COVID-19. 



Si vend palë i Konventës së Kombeve të Bashkuara për Ndryshimet Klimatike (UNFCCC), në vitin 2015, Shqipëria u rendit mes vendeve firmëtare të Marrëveshjes së Parisit mbi Klimën dhe po në të njëjtin vit miratoi dokumentin e saj të parë të NDC-së (NDC-në 2015-2030).



Në Korrik 2019, Këshilli i Ministrave ka miratuar VKM-në nr. 466, datë 3.7.2019 “Për miratimin e Dokumentit Strategjik dhe të Planeve Kombëtare për Zbutjen e Gazeve me Efekt Serrë dhe për Përshtatjen ndaj Ndryshimeve Klimatike”, duke e bërë Shqipërinë, vendin e parë në rajon që miratoi një Strategji Kombëtare për Ndryshimet Klimatike.



Në Dhjetor 2020, Kuvendi i Republikës së Shqipërisë ka miratuar për herë të parë një ligj specifik vetëm për ndryshimet klimatike (ligji nr. 155/2020 “Për ndryshimet klimatike”), i cili ka si qëllim kryesorë krijimin e një kuadri gjithëpërfshirës ligjor dhe ndërinstitucional për ndërmarrjen e veprimeve ndaj klimës në nivel kombëtar në përputhje me legjislacionin e BE-së për ndryshimet klimatike.



Një nga dokumentet më të rëndësishëm në fushën e ndryshimeve klimatike të miratuara së fundmi nga vendi ynë është edhe dokumenti i rishikuar i Nationally Determined Contribution (NDC 2020 - 2030). Miratimi i NDC-së 2020 – 2030 nga Këshilli i Ministrave nëpërmjet VKM-së nr. 581, datë 06.10.2021 “Për miratimin e dokumentit të Kontributit Kombëtar të Përcaktuar”, e rendit Shqipërinë mes atyre vendeve që kanë rishikuar tashmë dokumentin e tyre të NDC-së. Veprim ky, i cili është vlerësuar mjaft pozitivisht nga të gjithë partnerët tanë ndërkombëtarë në fushën e ndryshimeve klimatike.



NDC-ja 2020 – 2030 është dorëzuar në Sekretariatin e UNFCCC-së përpara Takimit të Vendeve Palë të UNFCCC-së (COP26), i cili u zhvillua në Glasgow, në datat 31 Tetor 2021 - 12 Nëntor 2021, si pjesë e angazhimeve të vendit tonë kundrejt agjendës kombëtare të klimës dhe zbatimit të Objektivave të Zhvillimit të Qëndrueshëm. 



Rishikimi i dokumentit të NDC-së nga ana e vendit tonë, tregon edhe njëherë ambicien dhe vendosmërinë e tij në adresimin e pasojave të ndryshimit të klimës. Si palë nënshkruese e UNFCCC-së, Qeveria e Shqiptare ka shprehur një angazhim politik të qartë për të përmbushur detyrimet e saj kundrejt Marrëveshjes së Parisit. Ky angazhim është reflektuar edhe në NDC-në 2020 – 2030, e cila është më ambicioze se NDC-ja 2015 - 2030. Më, konkretisht:



· Ndryshe nga NDC-ja e parë, e cila kishte si target për vendin tonë reduktimin deri në vitin 2030 të emetimeve të GES-eve me 11.5%, NDC-ja e rishikuar ka si target të sajin uljen e emetimeve të GES-eve në vendin tonë deri në vitin 2030, me 20.9%;

· Mbulon gazra të ndryshëm nga CO2, të cilët nuk ishin të përfshirë në NDC-në e parë;

· Ndryshe nga NDC-ja 2015-2030, e cila parashikonte masa lidhur me vetëm dy sektorë, atë të energjisë dhe industrisë, NDC-ja 2020-2030 e ka rritur numrin e sektorëve në 5 (sektori i energjisë dhe transportit, sektori i pyjeve dhe përdorimit të tokës, sektori i bujqësisë, sektori i industrisë, si dhe sektori i mbetjeve);

· Merr në shqyrtim mënyra të mundshme për rritjen e ambicies klimatike të vendit, në përputhje me Marrëveshjen e Parisit dhe nevojën për një rritje kolektive të angazhimit kundrejt ndryshimit të klimës për të arritur qëllimin për të kufizuar ngrohjen globale në +1,5°C;

· Ndryshe nga NDC-ja e parë, e cila përfshinte vetëm masa mitiguese, NDC-ja 2020 – 2030 përfshin edhe masa adaptuese ndaj ndryshimeve klimatike, si dhe ka si synim që të integrojë adaptimin ndaj ndryshimeve klimatike në strategjitë përkatëse zhvillimore dhe sektoriale.



[bookmark: _GoBack]Për sa i përket sugjerimit të IMP-së se duhet që kompetencat për autoritetet qëndrore dhe vendore të jenë sa më të qarta pasi kjo ka reflektuar momentalisht në një zbatim të kufizuar duke faturuar kompetencat institucioneve të ndryshme, sjellim në vëmendje se Shqipëria përveç punës për finalizimin e NDC-së 2020-2030, ku janë të parashikuara masat për arritjen e targetit të vendit për uljen e emetimeve të GES-eve me 20.9% deri në vitin 2030, ka punuar edhe për hartimin dhe finalizimin e Planit të Veprimit të NDC-së, ku këto masa janë detajuar në aktivitete konkrete dhe për secilën prej tyre janë identifikuar edhe periudhat e zbatimit, institucionet përgjegjëse, si dhe donatorët e mundshëm. Aktivitetet e parashikuara në Planin e Veprimit, janë aktivitete me kosto efektive, të cilat kryesisht janë pjesë e strategjive/planeve sektoriale ekzistuese (si prsh. Strategjia e Energjisë, Strategjia e Mbetjeve, Dokumenti Politik i Pyjeve, Strategjia e Ndryshimeve Klimatike, Strategjia e Bujqësisë, etj.), të miratuara paraprakisht nga institucionet përgjegjëse për to.



Duke qenë se NDC-ja do të rishikohet sërish në vitin 2025 (rishikimi i NDC-së çdo 5-vjet është një detyrim ligjor i parashikuar edhe në Ligjin nr. 155/2020 “Për ndryshimet klimatike”, neni 7/2), ky Plan Veprimi ka si objektiv kryesorë të tijin që deri në vitin 2025, Shqipëria të ketë të miratuara të gjitha dokumentet politik të nevojshëm për të mbështetur veprimet mitiguese dhe adaptuese, si dhe vendi të ketë bërë përparime të rëndësishme për sa i përket reduktimit të emetimeve të tij dhe zbatimit të masave kyçe të adaptimit në mënyrë të tillë që të kontribuojë në ambiciet e Marrëveshjes së Parisit. 



Ky Plan Veprimi, në të cilin janë parashikuar për tu ndërmarrë aktivitete konkrete si për sa i përket mitigimit ashtu edhe adaptimit ndaj ndryshimeve klimatike, për të 5 sektorët që përfshin NDC-ja 2020-2030, është një dokument plotësues i NDC-së së rishikuar, i cili shërben si një udhërrëfyes për vendin tonë për zbatimin e NDC-së 2020 - 2030. 



Ministria e Infrastrukturës dhe Energjisë në bashkëpunim me MTM-në janë angazhuar në procesin e hartimit të Planit Kombëtar të Klimës dhe Energjisë, në përputhje me kuadrin ligjor të Komunitetit të Energjisë dhe acquis të BE-së, me qëllim reduktimin e emetimeve të GES-eve në ekonominë e vendit përmes integrimit të masave për ndryshimin e klimës në të gjitha politikat përkatëse sektoriale. Ky plan është miratuar nga Këshilli i Ministrave në Dhjetor 2021.



Në vijim të punës së mësipërme të bërë deri më tani nga Qeveria Shqiptare, si dhe me qëllim përafrimin edhe më shumë të legjislacionit vendas me atë të BE–së në fushën e ndryshimeve klimatike, MTM-ja si në PKIE-në 2022 – 2024 ashtu edhe në Planin Analitik të Projektakteve të MTM-së për Vitin 2022 ka parashikuar për miratim në katërmujorin III 2022, PVKM-në “Për miratimin e rregullores për monitorimin, raportimin, verifikimin e shkarkimeve të gazeve me efekte serrë, si dhe për përcaktimin e rregullave të përllogaritjes së shkarkimeve dhe përthithjes së  tyre”, e cila synon përafrimin e Rregullores (BE) 2018/1999 të Parlamentit Evropian dhe Këshillit Evropian të datës 11 dhjetor 2018 mbi Qeverisjen e Unionit të Energjisë dhe Veprimin për Klimën. Miratimi i kësaj VKM-je do ti hapë rrugën ngritjes së këtij sistemi në vendin tonë vitin 2023, ngritja e të cilit është edhe një detyrim që i rrjedh vendit tonë nga BE-ja, Energy Community, si dhe UNFCCC-ja.



Monitorimi, raportimi dhe verifikimi (MRV) është një sistem që përdoret për të monitoruar të gjitha masat që marrin vendet për të mbledhur të dhëna mbi emetimet, veprimet zbutëse dhe përshtatëse që merren ndaj ndryshimeve klimatike. Ky sistem do të shërbejë si një bazë të dhënash për të gjurmuar investimet që ndikojnë në zbutjen dhe përshtatjen ndaj ndryshimeve klimatike, do të shmangë mbivendosjet mes projekteve të ndryshme në këtë fushë, si dhe do të rrisë transparencën mbi fondet për klimën. 



Gjithashtu, MTM-ja është në fazat finale të punës për miratimin e draftligjit “Për gazet serrë të fluorinuara”, i cili është parashikuar për miratim në katërmujorin e dytë të vitit 2022. 



Duke qënë se ligji 155/2020 “Për ndryshimet klimatike”, ka hyrë në fuqi vetëm në Qershor 2021, miratimi i akteve nënligjore që do të dalin nga ky ligj duhet që të bëhet brenda 4 vjetëve nga hyrja e tij në fuqi.

Për sa i përket kompetencave të autoriteteve qendrore dhe vendore, MTM-ja nxit procesin e  hartimit të Planeve Vendore për Përshtatjen ndaj Ndryshimeve Klimatike. Në këtë kuadër, aktualisht në vendin tonë është duke u zbatuar projekti me titull “Advancing Albania’s planning for medium and long-term adaptation through the development of a National Adaptation Planning (NAP) process”, i cili do të asistojë 8 Bashki në vend për hartimin e planeve të tyre. Plani Vendorë për Përshtatjen ndaj Ndryshimeve Klimatike është një nga dokumentat bazë mbi të cilin mbështeten donatorët për ofrimin e financimeve në nivel vendorë.



Komenti 2:

Informimi dhe ndërgjegjësimi për rëndësinë e klimës në integrimin e Shqipërisë në BE, mbetet shumë i ulët si për politikëbërësit dhe vendimmarrësit, ashtu dhe për publikun. Megjithëse nuk kemi një anketim të mirëfilltë për ndryshimet klimatike, anketimet e tjera për mjedisin, tregojnë një ndërgjegjësim tepër të ulët të publikut rreth kësaj çështjeje. Nga një anketim në kuadër të Barometrit Shqiptar të Sigurisë të 2019-ës, Friedrich Ebert Stiftung gjeti se lidhur me perceptimin mbi ndotjen e mjedisit si kërcënim, vetëm 3,95% e publikut shqiptar e shihte ndotjen e mjedisit si kërcënim. Duhet të shtohet informimi i publikut për çështjet e ndryshimeve klimatike. Nga gjetjet në terren, Insituti I Politikave Mjedisore ka hasur moszbatim të dokumenteve kryesorë për ndryshimet klimatike. Për këtë arsye, sugjerojmë që çdo dokument në vazhdim duhet të reflektojë zbatueshmëri reale dhe nxitje ndaj këtij drejtimi. Gjithashtu, për të arritur zbatueshmëri në nivelin e duhur sugjerojmë se duhet të shtohet buxheti dhe burimet njerëzore specifikisht për tu angazhuar me ndryshime klimatike në Ministrinë e Turizmit dhe Mjedisit.



Përgjigje:

Përfshirja e ndryshimeve klimatike në politikat e ndryshme sektoriale, si dhe rritja e ndërgjegjësimit në vend për sa i takon rreziqeve që i kanosen vendit nga ndryshimi i klimës është edhe një ndër prioritetet kryesore të punës së MTM-së. Në këtë kuadër, Ju informojmë si më poshtë vijon lidhur me një sërë masash të marra nga vendi ynë në këtë drejtim:



Përfshirja e grupeve të ndryshme të interesit gjatë procesit të vendimmarrjes në këtë fushë



Për rishikimin e dokumentit të NDC-së, MTM-ja përveç se me ekspertët teknik të të gjitha institucioneve në vend që kanë të bëjnë/kontribuojnë në fushën e ndryshimeve klimatike është konsultuar edhe me përfaqësues nga shoqëria civile, akademia, universitetet, trupit diplomatik i akredituar në vendin tonë, Komuniteti i Energjisë, Komisioni Evropian, etj.;



Gjithashtu, një procesi të gjatë konsultimi me publikun/grupet e interesit i është nënshtruar edhe projektligji “Për gazet serrë të fluorinuara”. Drafti final i të cilit është hartuar duke u mbështetur në konsultimet dhe mendimet e dhëna nga Shoqata e Ngrohje-Ftohjes dhe Mbrojtjes së Mjedisit, Shoqata Kombëtare e Ajrit të Kondicionuar dhe Ftohjes, përfaqësues të sektorit privat që operon në treg me gazet e fluorinuara, si dhe institucionet e ndryshme në vend me të cilat MTM-ja ka bashkëpunuar për hartimin e këtij projektligji.



Rritja e ndërgjegjësimit në vend për sa i takon rreziqeve që i kanosen vendit nga ndryshimi i klimës



1. Gjatë COP26, për rreth 7 ditë me rradhë MTM-ja në bashkëpunim me një sërë organizatash ndërkombëtare në vendin tonë, kanë organizuar takime nga më të ndryshmet që kishin si qëllim kryesorë ndërgjegjësimin e publikut dhe njohjen e tyre me angazhimet që vendi ynë ka ndërmarrë kundrejt luftës ndaj ndryshimeve klimatike.



Gjithashtu, gjatë COP26 stafi i MTM-së pjesëmarrës në këtë aktivitet ka përfituar nga rasti për ti prezantuar komunitetit ndërkombëtarë pjesëmarrës në këtë aktivitet, NDC-në 2020 – 2030, si dhe Planin e saj të Veprimit.



2. Me mbështetjen e FAO-s, përfaqësues të MTM-së kanë zhvilluar një sërë fushatash ndërgjegjësuese në disa kopshte, shkolla fillore, të mesme, si dhe universitete, në qytete të ndryshme të vendit. 



Gjatë këtyre takimeve ndërgjegjësuese u punua për ndërgjegjësimin e të rinjve dhe informimin e tyre lidhur me ndikimet e ndryshimeve klimatike në Shqipëri, si dhe i informuam ato lidhur me disa veprime të thjeshta që secili prej tyre mund të ndërmerrte për të reduktuar gjurmën e tyre të karbonit dhe për t'u përshtatur me mjedisin, i cili ndryshon si pasojë e ngjarjeve ekstreme të motit, si dhe për të identifikuar barrierat dhe prioritetet dhe për të gjetur zgjidhje se si ata mund të japin rekomandime për politikëbërësit për angazhimin efikas të të rinjve në planifikim dhe politikëbërje. 



Gjithashtu, këto takime kanë kontribuar në rritjen e kapaciteteve dhe aftësive të të rinjve, të cilët kanë ofruar këndvështrimet e tyre për fuqizimin e mekanizmave të planifikimit qendror, të cilët do të ndihmojnë në një përfshirje më të gjerë sociale.



Por, nga ana tjetër ky proces ka ndikuar edhe në ndërgjegjësimin e politikëbërësve, duke qënë se i ka dhëne atyre mundësinë që të njihen me mundësitë për të angazhuar të rinj nga zonat rurale, komunitetet vulnerabël, zonat urbane, si dhe përfitimet e pjesëmarrjes të të rinjve në vendimmarrje.



3. Në vijim të punës së saj për përfshirjen e ndryshimeve klimatike në politikat e ndryshme sektoriale, si dhe rritjen e ndërgjegjësimit në vend për sa i takon rreziqeve që i kanosen vendit nga ndryshimi i klimës, gjatë vitit 2022,  MTM-ja ka planifikuar që të zhvillojë një fushatë informimi me sektorin privat për ti njohur ato me detyrimet që i lindin prej këtij ligji për raportimin e gazeve me efekt serrë që lëshohen nga fusha e tyre e veprimtarisë.



Gjithashtu është parashikuar që të organizohen takime me përfaqësues të Ministrive të linjës për ti nxitur në hartimin e akteve ligjore që lindin si detyrim i ligjit për ndryshimet klimatike dhe përfshirjen e ndryshimeve klimatike në planet e tyre sektoriale.



Pjesëmarrja e të rinjve nga vendi ynë në takime ndërkombëtare për klimën



1. Në vitin 2019, Znj. Ilda Methasani, një prej delegateve rinore të Shqipërisë në OKB, morri pjesë në Samitin Rinor për Ndryshimet Klimaterike në New York, i cili ishte edhe samiti i parë i këtij lloji i thirrur nga Sekretari i Përgjithshëm i Kombeve të Bashkuara;



2. Në Shtator të vitit 2021, 2 të rinj nga Shqipëria (një vajzë dhe një djalë) morën pjesë në eventin Youth4Climate: Driving Ambition, i cili u zhvillua në Milano në kuadër të Konferencës paraprijëse të COP26 (Pre-COP26). 



Ky aktivitet mblodhi së bashku qindra lider rinorë për veprim klimatik nga e gjithë bota duke u dhënë mundësinë atyre që të paraqesin ide dhe propozime konkrete për disa nga çështjet më urgjente në agjendën e klimës. Dy ditët e para të këtij aktiviteti  iu kushtuan grupeve të punës, ndërsa dita e fundit përfshiu një diskutim midis aktivistëve të rinj dhe ministrave që morën pjesë në Pre-COP26;



3. MTM-ja do të shqyrtoje këtë vit mundësinë e përfshirjes së Delegatëve Rinorë në OKB edhe në COP27 që do të mbahet në Egjipt.



Lidhur me rekomandimin e IPM-së se për të arritur zbatueshmëri në nivelin e duhur, duhet që të shtohet buxheti dhe burimet njerëzore për tu angazhuar me ndryshime klimatike në MTM, informojmë se:



Duke qenë se kemi të bëjmë me një fushë, e cila ka nevojë për investime të mëdha, MTM-ja ka si një ndër prioritetet e saja kryesore edhe përthithjen e projekteve dhe financimeve ndërkombëtare me qëllim përmbushjen e nevojave të vendit tonë për sa i përket zbatimit në mënyrë sa më efikase të strategjive, politikave dhe planeve të veprimit që kanë si qëllim zbutjen dhe përshtatjen ndaj rreziqeve që i kanosen vendit nga ndryshimi i klimës. 



Në këtë kuadër, MTM-ja ka bashkëpunuar ngushtë me organizata të ndryshme ndërkombëtare në vendin tonë me qëllim sigurimin e financimeve për projekt propozime të ndryshme që do të ndihmojnë vendin në adresimin e një sërë çështjesh që kanë të bëjnë me fushën e ndryshimeve klimatike në vend. Falë këtij bashkëpunimi, MTM-ja ka arritur që të sigurojë mbështetje financiare nga disa prej fondeve më të mëdha në botë për fushën e mjedisit siç janë GCF-ja dhe GEF, apo edhe nga fondet që vendet e zhvilluara kanë vënë në dispozicion për të ndihmuar vendet në zhvillim në luftën e tyre kundër ndryshimit të klimës, për një sërë projektesh që janë duke u zbatuar aktualisht në vendin tonë apo disa të tjerë që pritet të fillojnë nga zbatimi së shpejti.



Gjithashtu, një ndihmesë e madhe për sigurimin e financimeve për fushën e ndryshimeve klimatike është edhe NDC-ja, e cila është një nga dokumentet bazë mbi të cilin mbështeten donatorët e ndryshëm për të mbështetur financiarisht projekt propozime të ndryshme për realizimin e masave për reduktim të GES-eve. Prandaj, pasja e një NDC-je, me prioritetet e vendit të identifikuara dhe me një Plan Veprimi me aktivitete konkrete të detajuar dhe me kosto të përllogaritura, është avantazh i madh për vendin tonë për të siguruar mbështetje financiare.                                   



Aktualisht, MTM-ja është duke punuar edhe për rishikimin e Urdhrit të Kryeministrit nr. 155, datë 25.04.2014 “Për ngritjen dhe funksionimin e grupit ndër-institucional të punës për ndryshimet klimatike”, i cili do të shërbejë si një mekanizëm për nxitjen e zbatimit të dokumenteve të përmendura më lart.










